
Post-Brexit mərhələsində yeni tərəfdașlıq axtarıșları
AvroSa Azərbaycana reJionun sabitlik məkanÕ kimi ba[mağa baúlayÕb

Sürətlə dəyişən dünya düzəni bir çox gücləri xarici siyasətlərini yenidən 
nəzərdən keçirməyə vadar edir. Bu kontekstdə Britaniyanın post-Brexit 
dövrü diqqət çəkir. “Brexit” prosesi çərçivəsində Britaniyanın Avropa ilə 
yollarını ayırması uzun müddətdir ki, Londonda suverenlik ritorikası kimi 
təqdim olunurdu. Referendumdan sonra formalaşan siyasi diskurs Brita-
niyanın Avropa İttifaqından (Aİ) həm institusional, həm də ideoloji uzaq-
laşmasını ehtiva edirdi. Lakin zaman keçdikcə bu ayrılığın yaratdığı iqti-
sadi, sosial və strateji boşluqlar Britaniya siyasi elitasını daha praqmatik 
düşünməyə məcbur etdi. Bu gün Londonun mövqeyində müşahidə olunan 
yumşalma da dəyişən beynəlxalq təhlükəsizlik mühitinin diktə etdiyi real-
lıqlarla əlaqələndirilə bilər. 

Avropanın şərq sərhədlərində artan 
müharibə riski, Rusiyanın revizionist 
davranışı və NATO-nun daxilində yara-
nan yeni güc balansları Londona özünü 
kənarda saxlaya bilməyəcəyini göstərdi. 
Ehtimal olunur ki, Britaniya Brüsselə tam 
arxa çevirməyin real siyasətin qaydaları 
ilə uzlaşmadığını artıq anlayır. Bu kon-
tekstdə London hökumətinin Aİ ilə təh-
sil, elm və gənclər mübadiləsi sahəsində 
əlaqələri bərpa etmək cəhdləri, xüsusilə 
də “Erasmus” proqramına qayıdış planla-
rı sırf humanitar təşəbbüs kimi yox, stra-
teji jest kimi dəyərləndirilməlidir. Yəni, 
“Erasmus” məsələsi simvolik xarakter 
daşıyır. Britaniyanın bu platformaya qa-
yıtmaq istəyi, əslində, Avropa ilə intellek-
tual və siyasi dialoqun bərpasına verilən 
açıq mesaj kimi də dəyərləndirilə bilər. 
Bu, Londonda “Brexit”in emosional mər-

hələsinin bitdiyini, yerini isə hesablanmış 
praqmatizmə verdiyini göstərir. Görünür, 
Britaniya Avropa strukturlarına tam in-
teqrasiya etmədən, amma Avropa ilə açıq 
qarşıdurmadan da yayınaraq özünə yeni 
balans xətti axtarır.

Yeri gəlmişkən, balans axtarışı fonun-
da Azərbaycan–Britaniya münasibətləri 
örnək götürülə bilər. Rəsmi London üçün 
Bakı uzun illərdir həm enerji tərəfdaşı, 
həm də Avrasiya məkanında etibarlı ak-
tordur. “Brexit”dən sonra Britaniyanın 
qlobal genişləndirmə strategiyası çərçi-
vəsində Azərbaycanla münasibətlər daha 
da dərinləşdi. Enerji təhlükəsizliyi, nəq-
liyyat dəhlizləri, regional sabitlik və dip-
lomatik dialoq sahələrində Bakı–London 
xətti öz dayanıqlılığını qorudu. Əslində, 
məsələnin dərininə endikdə məhz bu da-
yanıqlılığın Britaniyanın post-Brexit xa-

osunda uğur nümunələrindən biri kimi 
dəyərləndirmək mümkündür. Azərbaycan 
Britaniya üçün həm də Avropa ilə Asiya 
arasında körpü rolunu oynayan strateji 
məkandır. Cənub Qaz Dəhlizi, Xəzər re-
gionunun enerji potensialı və Orta Dəhliz 
kimi layihələr Britaniyanın Avropaya do-
layı təsir imkanlarını saxlamasına şərait 
yaradır. Vurğulanmalı daha bir məqam 
ondan ibarətdir ki, Azərbaycan Britaniya-
nın Avropa ilə yaxınlaşma cəhdlərindən 
narahatlıq duymur. Əksinə, Bakı üçün bu 
proseslər əlavə diplomatik imkanlar ya-
radır. Azərbaycan nə Aİ-nin daxili siyasi 
ziddiyyətlərinin, nə də transatlantik qarşı-
durmaların tərəfdarıdır. Ölkəmiz öz xarici 
siyasətini funksional əməkdaşlıq üzərində 
qurur. Bu isə Britaniya kimi praqmatik ak-
tor üçün cəlbedici modeldir. 

Bir nüansı da qeyd edək ki, Rusiya 
təhlükəsi fonunda Britaniyanın Aİ ilə bağ-
lı siyasətində müşahidə olunan yumşalma 
Azərbaycanın London üçün strateji əhə-
miyyətini artırır. Moskvanın Qara dənizdən 
Cənubi Qafqaza qədər uzanan təsir dairəsi, 
enerji və təhlükəsizlik məsələlərini bir-bi-
rinə daha sıx bağlayır. Bəli, London Bakını 
regionda nəzarətsiz eskalasiyanın qarşı-
sını alan, rasional dialoq dili ilə danışan 
tərəfdaş kimi dəyərləndirir. Çünki qlobal 
qeyri-müəyyənliyin artdığı, enerji təhlükə-
sizliyinin, nəqliyyat marşrutlarının və regi-
onal sabitliyin strateji əhəmiyyət qazandığı 
bir dövrdə Britaniya üçün əsas sual hansı 
ölkələrin uzunmüddətli etibarlılıq təqdim 
edə bilməsidir. Məhz bu sualın cavabında 
Azərbaycan getdikcə daha aydın konturlar-
la ön plana çıxır. Çünki Cənubi Qafqazda 
kəskin qarşıdurmaların yaşandığı, geo-
siyasi proqnozların tez-tez dəyişdiyi bir 
zamanda belə Bakı daxili siyasi sabitliyi, 
qərarvermə ardıcıllığını və xarici siyasətdə 
balansı qorumağı bacarıb. Ona görə də ha-
zırda ölkəmiz dəyişən beynəlxalq nizamda 
sabitlik mərkəzi kimi formalaşaraq, Brita-
niyanın Avropa ilə münasibətlərində, Avra-
siya strategiyasında və qlobal təhlükəsizlik 
hesablamalarında mühüm yer tutur. 

Əlqərəz, Londonda formalaşan yeni 
siyasi reflekslər Avropa ilə münasibətlərin 
“ayrılıq” mərhələsindən “seçici əməkdaş-
lıq” mərhələsinə keçdiyini göstərir. Əslində, 
bu keçid Britaniyanın qlobal rolunu çevik 
şəkildə yenidən qurmaq cəhdidir. Azərbay-

can isə yeni konfiqurasiyada Britaniya üçün 
etibarlı dayaqlardan biri olaraq qalır. Bakı 
Avropa ilə münasibətlərdə balanslı mövqe-
yi, regional məsələlərdə isə suveren qərar-
vermə qabiliyyəti ilə Londona “təhlükəsiz 
tərəfdaşlıq” modeli təqdim edir. Bakı də-
yişən beynəlxalq nizamda sabitlik mərkəzi 
kimi formalaşaraq Britaniyanın Avropa ilə 
münasibətlərində, Avrasiya strategiyasında 

və qlobal təhlükəsizlik hesablamalarında 
mühüm yer tutur. Amma vurğulanmalıdır 
ki, ikitərəfli əlaqələr nə situativ yaxınlaşma, 
nə də taktiki əməkdaşlıq xarakteri daşıyır. 
Daha çox qarşılıqlı maraqlara əsaslanan 
və uzunmüddətli perspektivə hesablanmış 
strateji uyğunluğun təzahürüdür.

Beynəlxalq Münasibətlərin 
Təhlili Mərkəzinin məsləhətçisi 

Böyük Britaniya-Aİ münasibətləri 
“Brexit” prosesindən sonra durğunluq 
mərhələsinə keçsə də, Kir Starmerin baş 
nazir seçilməsindən sonra vəziyyət dəyiş-
di. Onun hökuməti ilk gündən Aİ ilə daha 
yaxın münasibətlərin qurulmasının rəsmi 
Londonun əsas xarici siyasət hədəflə-
rindən biri olacağını açıq şəkildə bəyan 
etdi. Bu ilin may ayında keçirilən Böyük 
Britaniya–Aİ sammiti həmin öhdəliyi 
bir daha möhkəmləndirdi. Sammit bəzi 
 dairələr tərəfindən “səthi” və transfor-
mativ detallardan məhrum kimi qiymət-
ləndirilsə də, Londonun əsas məsələlər 
üzrə Brüssel ilə uzlaşmağa hazır olduğu-
nu nümayiş etdirən mühüm siyasi siqnal 
oldu. Sammit çərçivəsində Təhlükəsizlik 
və Müdafiə Tərəfdaşlığının yaradılacağı 
elan olundu. Hazırda Böyük Britaniya-
nın 2021-ci ildə tərk etdiyi və sonradan 
özünün “Turing” proqramı ilə əvəzlədiyi 
Aİ-nin “Erasmus” mübadilə proqramına 
yenidən qoşulmağa hazırlaşdığı barədə 
məlumatlar yayılır. Aİ-nin xaricdə təhsil 

almaq istəyən şəxslərə maliyyə dəstəyi 
verdiyi bu proqram Böyük Britaniyanın 
“Brexit” nəticəsində yaranmış boşluqları 
aradan qaldırmaq niyyətini göstərən daha 
bir konkret addımdır. Əslində, yeni Aİ–
Böyük Britaniya razılaşması çərçivəsin-
də ayrıca “gənclərin mobilliyi proqramı”-
nın müzakirə edilməsi planlaşdırılırdı. 

Bununla belə, ciddi çətinliklər qal-
maqdadır. Yaxın vaxtlarda Böyük Bri-
taniyanın Aİ-nin ən son müdafiə və 
təhlükəsizlik proqramı olan SAFE-ə (Se-
curity Action for Europe) qoşulması ilə 
bağlı danışıqların fundamental fikir ayrı-
lıqları səbəbindən dalana dirəndiyi açıq-
landı. Bu da göstərir ki, qarşılıqlı siyasi 
iradənin mövcudluğuna baxmayaraq, 
yeni institusional Aİ–Böyük Britaniya 
münasibətlərinin formalaşdırılması asan 
olmayacaq. Həmçinin bəzi geosiyasi 
amillərin bu çətinliklərin yumşaldılma-
sında oynadığı rolu da kiçiltmək olmaz. 
İlk növbədə, Böyük Britaniya Ukraynaya 
Avropa dəstəyini əlaqələndirmək və Ru-
siyaya qarşı mübarizə məqsədilə yaradıl-
mış “istəklilər koalisiyası”nda hələ də son 
dərəcə fəal və aparıcı rol oynayır. Bu isə 
ayrı-ayrı üzv dövlətlərlə ikitərəfli səviy-
yədə, ümumilikdə Aİ çərçivəsində mü-
dafiə əməkdaşlığının gücləndirilməsinə 
dair dialoqu daha da intensivləşdirəcək. 
İkincisi, Böyük Britaniya–ABŞ müna-
sibətlərinin əhəmiyyətini də qiymətlən-
dirmək vacibdir. Liderlər arasında siyasi 
harmoniya olsa da, münasibətlər əvvəlki 
dövrlərlə müqayisədə daha qeyri-sabit 
və mürəkkəb xarakter daşıyır. Məhz bu 
amil Böyük Britaniya hökumətini Aİ ilə 
münasibətləri yeniləməyə, onları daha 
yüksək səviyyəyə qaldırmağa, eləcə də 
bundan ölkə iqtisadiyyatı və əhalisi üçün 
maksimum fayda əldə etməyə sövq edə-
cək.

18 Dekabr Beynəlxalq Miqrant 
Günü dünya ictimaiyyətini miqra-
siya problemlərinə, miqrantların 
hüquqlarına və onların cəmiyyətə 
verdiyi töhfələrə yenidən nəzər 
salmağa çağıran qlobal həmrəy-
lik manifestidir. Birləşmiş Millət-
lər Təşkilatının Baş Assambleyası 
tərəfindən 2000-ci il dekabrın 4-də 
qəbul edilmiş 55�93 nömrəli qət-
namə ilə təsis edilən həmin günün 
tarixi kökləri daha dərinə – 1990-cı 
ilin 18 dekabrına gedib çıxır. 

Bu tarixdə BMT Baş Assambleya-
sı “Bütün miqrant işçilərin və onların 
ailə üzvlərinin hüquqlarının qorunması 
haqqında Beynəlxalq Konvensiya”nı qə-
bul etməklə miqrantların insan hüquqla-
rının qorunması istiqamətində mühüm 
beynəlxalq hüquqi bazanın təməlini qoy-
muşdur. 

Müasir dünyada miqrasiya proses-
ləri çoxşaxəli və mürəkkəb xarakter 
daşıyır. İqlim dəyişmələri, silahlı mü-
naqişələr, iqtisadi qeyri-bərabərlik və 
siyasi təqiblər insanları doğma yurdlarını 
tərk etməyə vadar edən əsas amillər sı-
rasındadır. Lakin təəssüf doğuran məqam 
ondan ibarətdir ki, sığınacaq və ya yeni 
həyat axtarışında olan şəxslər tez-tez 
qəbul edən cəmiyyətlərdə stereotiplərin, 
nifrət nitqinin və hüquqi müdafiəsizliyin 
qurbanına çevrilirlər. Bu problemin qlo-
bal miqyasını anlamaq üçün dünyanın 
müxtəlif regionlarında cərəyan edən pro-
seslərə nəzər salmaq kifayətdir. Məsələn, 
Avropa qitəsində miqrasiya böhranı artıq 
siyasi sistemləri sarsıdan amilə çevril-
mişdir və İtaliyanın Lampeduza adasın-
da və Aralıq dənizi hövzəsində yaşanan 
humanitar fəlakətlər, yaxud Fransada və 
Almaniyada ifrat sağçı partiyaların miq-
rant əleyhinə ritorika üzərində yüksəlişi 
qitənin ənənəvi liberal dəyərlərinin aşın-
masını göstərir. “Qoca qitə”də miqrasiya 
məsələsinin təhlükəsizlik prizmasından 
həddən artıq siyasiləşdirilməsi inteqra-
siya proseslərini ləngidir və cəmiyyətdə 
qütbləşmə yaradır. Afrika qitəsinə nəzər 
saldıqda Cənubi Afrika Respublikasında 
iqtisadi çətinliklər zəminində qitənin di-
gər ölkələrindən gələn miqrantlara qarşı 
vaxtaşarı baş qaldıran ksenofob hücum-
lar qardaşlıq və ümumi tarix ideallarına 
kölgə salır. Baxmayaraq ki, qitə daxilin-
də sərbəst hərəkət üçün siyasi iradə möv-
cuddur. Asiya regionunda isə Myanmada 
rohincalara qarşı tətbiq edilən sistemli 
ayrı-seçkilik və zorakılıq etnik zəmin-
də dözümsüzlüyün ən radikal formasını 
nümayiş etdirir. Bu qlobal nümunələr 

göstərir ki, miqrasiya idarəçiliyi təkcə 
sərhəd nəzarəti yox, həm də dərin sosial 
və hüquqi yanaşma tələb edir. 


 
 

Miqrasiya təbiəti etibarilə transmilli 

proses olduğu üçün onun tənzimlənməsi 
beynəlxalq əməkdaşlığı və qlobal hüquq 
normalarına sadiqliyi tələb edir. Birləşmiş 
Millətlər Təşkilatının miqrant hüquqları 
ilə bağlı konvensiyalarına qoşulmaq və 
onun müddəalarına real icra mexanizmlə-
ri yaratmaq sivil dövlətlərin üzərinə düşən 
mənəvi və siyasi borcdur. Təəssüf ki, bir 
sıra inkişaf etmiş ölkələr hələ də həmin 
konvensiyanı ratifikasiya etməkdən yayı-
nır və ya onun tətbiqində ikili standartlara 
yol verirlər. Lakin beynəlxalq hüququn 
aliliyi prinsipi miqrantların hüquqlarının 
qorunmasında seçkiçiliyi rədd edir və 
universal yanaşmanı tələb edir. Regional 
təşkilatların, o cümlədən Avropa İttifaqı, 
ATƏT və digər qurumların monitorinq 
rolunun gücləndirilməsi dövlətlərin öz 
öhdəliklərinə sadiqliyini yoxlamaq üçün 
vacibdir və həmin təsisatlar üzv ölkələrdə 
miqrasiya qanunvericiliyinin tətbiqi, miq-

rantların saxlanma şəraiti, sığınacaq pro-
sedurlarının ədalətliliyi və sərhəd idarə-
çiliyi zamanı insan hüquqlarına riayət 
olunması vəziyyətini müntəzəm olaraq 
monitorinq etməli, obyektiv hesabatlar 
hazırlamalıdırlar. Monitorinq prosesi siya-
si təzyiq alətinə çevrilməməli, konstruktiv 
dialoq və texniki dəstək formalarında hə-
yata keçirilməlidir. Qanunların sərtliyi və 
beynəlxalq nəzarət vacib olsa da, cəmiy-
yətin daxilində miqrantlara qarşı münasi-
bəti dəyişmədən ksenofobiyanın kökünü 
kəsmək mümkün sayılmır. İctimai şüurun 
formalaşdırılması, stereotiplərin qırılması 
və tolerantlıq mühitinin yaradılması uzun-
müddətli və sistemli maarifləndirmə stra-
tegiyasını tələb edir. Təhsil proqramların-
da tolerantlıq və multikultural dəyərlərin 
təşviqi gələcək nəsillərin dünyagörüşünün 
sağlam təməllər üzərində qurulması üçün 
həlledicidir və orta məktəblərdən başlaya-
raq ali təhsil ocaqlarına qədər bütün pil-
lələrdə tədris olunan fənlərə mədəniyyət-
lərarası dialoq, insan hüquqları, irqçiliyin 
zərərləri və qlobal vətəndaşlıq mövzuları 
inteqrasiya edilməlidir. 


 
 

Qlobal miqyasda miqrasiya idarəçi-

liyi sahəsində yaşanan böhran fonunda 
Azərbaycan Respublikasının təcrübəsi 
uğurlu və dayanıqlı model kimi diqqəti 
cəlb edir. Tarixən İpək Yolu üzərində yer-
ləşən, müxtəlif sivilizasiyaların qovuşdu-
ğu məkan olan Azərbaycan tolerantlıq 
və multikulturalizm dəyərlərini dövlət 
siyasətinin prioritetinə çevirmişdir. 

Bəs regionun çətin geosiyasi şərai-
tində və qlobal miqrasiya təlatümləri fo-
nunda Azərbaycanın bu sahədə nümayiş 
etdirdiyi davamlı sabitliyin və e൵ektiv 
idarəçiliyin sirri nədədir"

Bu sualın cavabı ölkədə etnik, dini və 
ya irqi zəmində heç bir ayrı-seçkiliyə yol 
verilməməsində və miqrantların hüquq-
larının ən yüksək səviyyədə qorunma-
sındadır. Dövlət Miqrasiya Xidmətinin 
fəaliyyəti şə൵aflıq, operativlik və vahid 
pəncərə prinsipi üzərində qurulmuşdur 
ki, həmin yanaşma bürokratik əngəlləri 
minimuma endirir və korrupsiya hallarını 
istisna edir. Humanist siyasətin təhlükə-
sizliklə ziddiyyət təşkil etmədiyi mesajı 
Azərbaycan modelinin fəlsəfəsini təşkil 
edir. Rəsmi Bakı sübut edir ki, sərhəd-
lərin etibarlı qorunması və qeyri-qanuni 
miqrasiya ilə qətiyyətli mübarizə qanuni 
miqrantlara qarşı hörmət və qayğı ilə pa-
ralel şəkildə həyata keçirilə bilər.

Sözügedən humanitar və hüquqi ya-
naşmanın e൵ektivliyi, sadəcə, nəzəri mü-
lahizələrə əsaslanmır, bu konkret rəqəm-
lərdə və statistik dinamikada öz əksini 
tapır. Cari ilin 11 ayında Azərbaycan Res-
publikasının Dövlət Miqrasiya Xidmətinə 
daxil olan 40 min 602 müraciət ölkədəki 
miqrasiya proseslərinin idarəolunma sə-
viyyəsini və quruma olan ictimai etimadı 
nümayiş etdirir ki, bu rəqəmlərin arxasın-
da duran mənzərə əcnəbilərin Azərbay-

candakı hüquqi mühitə inteqrasiya istə-
yini və dövlət orqanlarının əlçatanlığını 
sübut edir. Müraciətlərin struktur təhlili 
göstərir ki, əcnəbilər leqal statusda ya-
şamağa və fəaliyyət göstərməyə xüsusi 
önəm verirlər, belə ki, 22036 müraciət 
məhz olduğu yer üzrə qeydiyyatla, 7365 
müraciət isə yaşama icazələrinin alınması 
və uzadılması ilə bağlıdır. Bu fakt miq-
rantların kölgə həyat tərzi əvəzinə, qanuni 
müstəvidə yaşamağı seçdiklərini və döv-
lətin yaratdığı şə൵af mexanizmlərdən ya-
rarlandıqlarını təsdiqləyir. Dövlətin açıq 
qapı siyasəti və kommunikasiya kanalları-
nın e൵ektivliyi isə birbaşa təmas vasitələ-
rinin statistikasında özünü büruzə verir. 
Çağrı mərkəzinə daxil olan 5492 zəng, 
sosial şəbəkələr və onlayn bələdçi üzərin-
dən ünvanlanan 1126 müraciət, həmçinin 
vətəndaşlardan və əcnəbilərdən daxil olan 
1001 ərizə və təklif miqrasiya orqanları 
ilə cəmiyyət arasında canlı və operativ 
dialoqun mövcudluğundan xəbər verir. 
Bundan əlavə, əmək bazarının qanuni tən-
zimlənməsi istiqamətində iş icazələri ilə 
bağlı 793 müraciət və vətəndaşlıq mən-
subiyyətinin müəyyənləşdirilməsi üzrə 
1285 sorğu miqrasiya proseslərinin həm 
iqtisadi, həm də hüquqi baxımdan nəzarət 
altında saxlanıldığını, eyni zamanda, in-
san hüquqlarına hörmət prinsipləri çərçi-
vəsində tənzimləndiyini göstərən mühüm 
indikatorlardır. Əlavə olaraq qeyd edilən 
117 vətəndaşlıq müraciəti və digər xarak-
terli 1387 müraciət də Xidmətin çoxşaxəli 
fəaliyyətinin göstəricisidir.


 
 

Yekun olaraq qeyd etmək lazımdır ki, 

18 dekabr – Beynəlxalq Miqrant Günü 
bəşəriyyəti bir daha düşünməyə vadar 
edən tarixi məqamdır və miqrasiya prob-
lemi tikanlı məftillər, yüksək divarlar və 
ya repressiv qanunlarla həll edilə bilməz. 
Tarix sübut edir ki, miqrasiya bəşəriy-
yətin inkişafının, mədəni mübadilənin 
və iqtisadi tərəqqinin mühərrikidir və 
miqrantlara qarşı ayrı-seçkilik, zora-
kılıq cəmiyyətin mənəvi tənəzzülünün 
göstəricisidir. Düzgün siyasi iradə, güc-
lü hüquqi mexanizmlər, maarifləndirmə 
və sosial inteqrasiya siyasəti miqrasiya 
proseslərini idarəolunan, təhlükəsiz və 
faydalı istiqamətə yönəltməyə imkan ve-
rir. Azərbaycanın təqdim etdiyi tolerant-
lıq modeli və hüquqi yanaşma bu sahə-
də qlobal həmrəyliyin və humanizmin 
mümkünlüyünü nümayiş etdirən parlaq 
nümunədir. 

